Татарстан Республикасы Питрәч районы 
Питрәч 2 нче гомуми урта белем бирү мәктәбенең

 I квалификацион категорияле татар теле һәм әдәбияты укытучысы 
Абдуллина Фәйрүзә Миннулловна
Ризаэддин Фәхреддин хезмәтләрен куллану тәҗрибәсеннән
Бүгенге көндә республикабызда яшь буынны халкыбызның рухи һәм мәдәни хәзинәләре нигезендә тәрбияләү җитди бурычка әверелде. Мәктәпләрдә укыту-тәрбия эшен камилләштерү максаты белән халык педагогикасы хәзинәләреннән файдалану кирәк дип уйлыйм. Һәр укытучы, ата-ана, тәрбиячеләр бурычы – яшь буында милли үзаң формалаштыру һәм шуның аша татар теленә мәхәббәт уяту, үз милләтенең мәнфәгатьләре өчен янып – көеп йөрүче, һәрьяктан камил шәхес тәрбияләү.
Шәхес тәрбияләүнең бөтен нечкәлекләрен белгән Ризаэддин Фәхреддин баланы тугач та тәрбияли башларга кирәк дип саный. Галимебез дөрес тәрбия бирү юлын кайгырта. “Тәрбияле бала” исемле китабында   Р. Фәхреддин болай дип яза: “Алтыннан да кыйммәтле, оҗмах нигъмәтләреннән дә кадерле булган нәрсә, тәрбияле баладыр. Ата һәм ана өчен тәрбияле бала дәрәҗәсендә олы байлык һич булмас. Тәрбияле бала дөньяда җанга шатлык һәм ахирәттә йөзгә аклык китерер. Тәрбияле бала дөнья байлыгына бирелмәс һәм бер дәүләт патшалыгы белән дә алмыштырылмас – аны һәркем яратыр һәм мактап сөйләрләр, нинди йомыш сораса да бирерләр. Әмма тәрбиясез баланы бер кеше дә яратмас, ни йомыш булса да бирмәсләр, бәлки хурларлар вә кимсетерләр.” Бу юллар тәрбияле баланың нинди булырга тиеш икәнлеген аңлата.
“Укытучы булсагыз, шәкертләрне кагыйдә буенча тәрбия итегез. Холыкларын гүзәлләндерегез, хәлләренә яраклы гыйлемнәрне өйрәтегез, гомерләрен әрәм итмәгез, шәкертләр өчен җаваплы булачак кешеләренә иң беренче дәрәҗәдә булганнары – мөгаллимнәр белән мөдәрисләр (укытучылар белән өлкән укытучы) икәнлекне онытмагыз”.

Мин Питрәч икенче гомуми урта мәктәбендә (рус мәктәбе) рус балаларына татар теле укытам. Рус мәктәбендә татар теле укыту авыр да, кызык та. Авыр, чөнки бердәм таләпләргә туры килерлек программа, методик ярдәмлекләр, дәреслекләр бик аз. Дәресләргә, класстан тыш чараларга әзерләнергә вакыт бик күп сарыф ителә: өзлексез эзләнергә, төрле вариантларда эшләп карарга кирәк. Кызыклы, чөнки эшеңнең нәтиҗәсе күз алдында. Рус балаларын татар теленә өйрәткәндә, төрле эш алымнарын кулланырга туры килә.

Мин балаларга, шул исәптән, рус телле балаларга да тәрбия бирүдә , үземнең укыту – тәрбия эшемдә татар халкының горурлыгы булган мәшһүр галим, әдип, педагог, журналист, редактор, Шәрык белгече, казый, тарихчы Ризаэддин Фәхреддиннең “Балаларга үгет – нәсыйхәт”, кече яшьтәге балалар өчен “Тәрбияле бала”, өлкән яшьтәге балалар өчен “Шәкертләр әдәбе”, “Гаилә”, “Тәрбияле ана”, “Тәрбияле хатын” хезмәтләрен еш кулланам. Бу китапларда Ризаэддин Фәхреддин халкыбызның күп гасырлар дәвамында яшәп килгән гаиләдәге тәрбия чараларын, күптөрле күркәм гореф-гадәтләрен, ата-баба йоласы буларак буыннан – буынга күчеп сакланып калган өлгеләрне, гомумән, халык педагогикасы ядкәрләрен бергә туплап, халыкның үзенә кайтарып биргән. Бу хезмәтләрнең әһәмияте бик зур һәм алар бик кирәкле. Мин галимебезнең бу китаплары һәр татар теле һәм әдәбияты укытучыларының, һәр гаиләнең өстәлендә булырга тиеш дип уйлыйм.

Татар теле дәресләрен Ф.С.Сафиуллина, К. С. Фәтхуллова һәм   Р. З. Хәйдәрова дәреслекләре белән алып барам. Рус мәктәпләренең рус төркемнәре программасында Р.Фәхреддин иҗатын өйрәнүгә сәгатьләр бирелмәгән. 7 нче сыйныф дәреслегендә генә “Риза Фәхреддинов нәселе турында” дигән текст бирелгән. Интерактив китап ярдәмендә бу дәрестә балалар галимнең тормышы, эшчәнлеге турында тулы мәгълүмат алалар. Өй эше итеп укучыларга нәсел шәҗәрәләрен төзергә бирәм. Бу эштә аларга әти – әниләре, әби-бабайлары ярдәм итә. Укучылар мондый биремнәрне бик теләп башкаралар.

Дәресләремдә Р. Фәхреддиннең хезмәтләренә еш мөрәҗәгать итәм. Шуларның кайберләренә тукталып китәм.

Һәр дәрес алдыннан укучылар белән “Мәктәп әдәпләре”н искә төшерәбез:

1. Дәрес башланыр алдыннан әдәп белән урыныгызга утырыгыз. Дәрес вакытында башкалар белән төртешмәгез.

2. Урыныгызда һичбер якка авышмыйча, укытучыга туры карап утырыгыз.

3. Укытучы бирә торган дәрескә күңелегезне салыгыз, һәрбер сүзен зиһенегезгә урнаштырыгыз. Дәрес вакытында сөйләшмәгез һәм башка эшләргә күңелегезне бирмәгез.

4. Укытучы сораганда аяк үрә торып ачык тавыш белән җавап бирегез, иптәшләрегездән соралган сүзгә рөхсәтсез катышмагыз.

5. Укытучыгыз берәр нәрсәне укырга, язарга яки ятларга кушса, җиренә җиткереп үтәгез.

· “Гыйлем”, “Укытучы”, “Укучы балалар”, “Дуслык әдәпләре” нәсыйхәтләрен “Әйдәгез танышабыз!”, “Мәктәптә” (1 нче сыйныф), “Без мәктәпкә барабыз” (2 нче сыйныф), “Яңа уку елы котлы булсын!” (3, 4 нче сыйныфлар), “Без мәктәптә” (5 нче сыйныф), “Белем һәм хезмәт” (6 нчы сыйныф), “Белем һәм тормыш” (7 нче сыйныф) темаларын өйрәнгәндә ;

· “Туганнар”, “Өй эчендә”, Йокы әдәпләре”н, “Йөрү әдәпләре”н, “Ашау – эчү әдәпләре”н, “Кунак әдәпләре”н, “Кием әдәпләре”н, “Сөйләшү әдәпләре”н “Бакчада”, “Безнең гаилә”, “Кибеттә”, “Шәһәрдә” (1 нче сыйныф), “Базарда”, “Гаилә. Өйдә булышу” (2 нче сыйныф), ”Әдәпле булыйк!” (3 нче сыйныф), “Өйдә һәм кунакта” (5нче сыйныф) темаларын өйрәнгәндә;

· “Йөз әдәпләре”н, “Күз әдәпләре”н, “Борын әдәпләре”н, “Колак әдәпләре”н, “Кул әдәпләре”н, “Баш әдәпләре”н, “Утыру әдәпләре”н, “Йокы әдәпләре”н, “Авыруның хәлен белү әдәпләре”н “Сәламәт бул!” (1 нче сыйныф), “Мин чисталык яратам” (2 нче сыйныф), “Көндәлек режим” (3 нче сыйныф), “Кеше һәм сәламәтлек” (5 нче сыйныф) темаларын өйрәнгәндә;
· “Ата-ана”, “Кунак әдәпләре”н, “Туганнар”, “Кардәшләр”, “Күршеләр”, “Өй эчендә” нәсыйхәтләрен “Өйдә һәм кунакта” (5 нче сыйныф), “Туганлык мөнәсәбәтләре” (6 нчы сыйныф), “Өлкәннәр һәм кечкенәләр” (7 нче сыйныф), “Гаилә этикасы” (8 сыйныф) темаларын өйрәнгәндә;

“Авыруның хәлен белү”, “Кайгы уртаклашу”, “Сөйләшү әдәпләре”н “Кешенең рухи дөньясы” (6 нчы сыйныф), “Кеше характеры” (8 нче сыйныф), “Кешенең тормышын бизәү” (9 нчы сыйныф) темаларын өйрәнгәндә кулланабыз. Бу нәсыйхәтләрне укыйбыз, тәрҗемә итәбез, диалоглар төзибез һәм үзебезнең тормыш мисаллары белән чагыштырабыз. Бу үгет – нәсыйхәтләрне ишеткән, укыган укучылар, минемчә, миһербанлы, тырыш, кешелекле булып үсәрләр.
Ризаэддин Фәхреддин бөек хезмәтләре белән татар халкына үзе исән вакытта нинди зур файда китергән, тәрбияләгән булса, ул язган әхлак кагыйдәләре, тәрбия ысуллары бүгенге көн өчен дә шул кадәр кирәкле, актуаль.

Киләчәктә дә балаларга Р. Фәхреддин хезмәтләре аша тәрбия бирсәк, укучылар әхлаклы, миһербанлы, игелекле булып тәрбияләнерләр дип өметләнеп калам.
Кызганычка каршы, кулыма Р. Фәхреддиннең рус теленә тәрҗемә ителгән хезмәтләрен алганым юк әле (бәлки алар әле бастырылмагандыр). Аның тәрҗемә ителгән тәрбияви материалларын сыйныф сәгатьләрендә, әхлак дәресләрендә дә кулланыр идек (рус сыйныфлары өчен).

